
КОНФЕССИОНАЛЬНЫЕ КОНВЕРСИИ НА ТЕРРИТОРИИ БЕЛАРУСИ 
 ВО ВТОРОЙ ПОЛОВИНЕ XIX – НАЧАЛЕ XX в.:  

ОБЗОР ИСТОРИОГРАФИИ

М. М. КОРОЛЬ1)

1)Национальный исторический архив Беларуси, ул. Кропоткина, 55, 220002, г. Минск, Беларусь

Рассмотрены этапы становления историографии, посвященной проблемам конфессиональных преобразований 
во второй половине XIX в. на территории белорусских губерний. Выделены и проанализированы историографиче-
ские направления, сформировавшиеся с конца XIX до начала XXI в. Отмечается, что дореволюционные исследовате-
ли прежде всего стремились доказать добровольность переходов в православие, но в этот период также создавались 
труды, в которых этот тезис ставился под сомнение. Утверждается, что в советское время вопрос переходов из ка-
толицизма в православие практически не затрагивался. Изучаются особенности отечественной и зарубежной исто-
риографии на современном этапе, когда появилось большое количество работ по религиозной проблематике, в том 
числе конфессиональным конверсиям. Часть исследователей в своих подходах и оценках продолжают традиции до-
революционной историографии, но большинство современных ученых стремятся дать объективную картину рели-
гиозных процессов на белорусских землях, показать их в контексте общей государственной политики. Актуальность 
статьи обусловлена освещением различных точек зрения на проблему конфессиональных переходов.

Ключевые слова: историография; религия; конфессиональные конверсии; Российская империя.

КАНФЕСІЙНЫЯ КАНВЕРСІІ НА ТЭРЫТОРЫІ БЕЛАРУСІ 
 Ў ДРУГОЙ ПАЛОВЕ ХІХ – ПАЧАТКУ ХХ ст.: АГЛЯД ГІСТАРЫЯГРАФІІ

М. М. КАРОЛЬ1*

1*Нацыянальны гістарычны архіў Беларусі, вул. Крапоткіна, 55, 220002, г. Мінск, Беларусь

Разглядаюцца этапы фарміравання гістарыяграфіі, прысвечанай праблематыцы канфесійных канверсій у другой 
палове ХІХ  ст. на тэрыторыі беларускіх губерняў. Вылучаюцца і  аналізуюцца гістарыяграфічныя напрамкі, якія 
сфарміраваліся з канца ХІХ да ХХІ ст. Адзначаецца, што дарэвалюцыйныя даследчыкі найперш імкнуліся даказаць 
добраахвотнасць пераходаў у праваслаўе, але ў гэты перыяд таксама ствараліся працы, у якіх гэты тэзіс ставіўся пад 
сумненне. Сцвярджаецца, што ў савецкі час пытанне пераходаў з каталіцызму ў праваслаўе амаль не закраналася. 
Даследуюцца асаблівасці айчыннай і замежнай гістарыяграфіі на сучасным этапе, калі з’явілася вялікая колькасць 
прац, прысвечаных рэлігійным праблемам, у тым ліку канфесійным канверсіям. Частка даследчыкаў у сваіх падыходах 
і  ацэнках працягваюць традыцыі дарэвалюцыйнай гістарыяграфіі, але большасць сучасных навукоўцаў імкнуцца 
даць аб’ектыўную карціну рэлігійных працэсаў на беларускіх землях, паказаць іх у кантэксце агульнай дзяржаўнай 
палітыкі. Актуальнасць артыкула абумоўлена асвятленнем розных пунктаў гледжання на праблему канфесійных 
пераходаў. 

Ключавыя словы: гістарыяграфія; рэлігія; канфесійныя канверсіі; Расійская імперыя.

CONFESSIONAL CONVERSIONS ON THE TERRITORY OF BELARUS 
IN THE SECOND HALF OF THE 19th – EARLY 20th CENTURY:  

OVERVIEW OF HISTORIOGRAPHY

M. M. KAROLa

The article examines the stages of the formation of historiography devoted to the problems of confessional conversions in 
the second half of the 19th century on the territory of the Belarusian provinces. The historiographic trends that formed from 
the end of the 19th century to the beginning of the 21st century were identified and analysed. The authour studies the pecu-
liarities of Belarusian and foreign historiography at the present stage, when a large number of works on religious issues has 
appeared, including confessional conversions. It is argued that in Soviet times, the issue of transitions from Catholicism to 
Orthodoxy was practically not touched upon. In their approaches and assessments, some researchers continue the traditions 
of pre-revolutionary historiography, but the majority of modern scientists strive to give an objective picture of religious pro-
cesses on the Belarusian lands, to show them in the context of general state policy. The relevance of the article is due to the 
coverage of various points of view on the problem of confessional conversions. It is noted that pre-revolutionary researchers, 
first of all, sought to prove the voluntariness of conversions to Orthodoxy, but during this period, works were also created in 
which this thesis was questioned.

Уводзіны

Пытанне ўзаемаадносін розных веравызнанняў 
традыцыйна выклікае цікавасць даследчыкаў гіс-
торыі Беларусі. Канфесійныя канверсіі, якія ад бы- 
валіся на беларускіх землях у другой палове ХІХ ст., 
у гэтым плане не з’яўляюцца выключэннем. Змены 
ў рэлігійнай палітыцы ўлад Расійскай ім перыі, якія 
пачаліся пасля падаўлення паўстання 1863–1864 гг., 
адразу знайшлі водгук у сучаснікаў падзей. У перыя-
дычным друку рознай грамадска-палітычнай скі-
раванасці з’яўляліся артыкулы, дзе аўтары імкнуліся 
даць ацэнку пераводам каталіцкага насельніцтва 

ў праваслаўе. Цэнтральнай тэма становішча права- 
слаўнай царквы на тэрыторыі Беларусі, яе ўзаема-
дачыненняў з каталіцызмам стала для такіх выдан-
няў, як «Веснік Заходняй Расіі» (пад рэдакцыяй К. Га-
ворскага) і «Епархіяльныя ведамасці», якія выходзілі 
ў цэнтрах праваслаўных епіскапстваў. Асаблівасцю 
гэтых выданняў з’яўлялася выразная антыкаталіц-
кая пазіцыя.

Гістарыяграфія вывучэння міжканфесійных пе- 
раходаў на беларускіх землях падзяляецца на не-
калькі этапаў. На працягу першага з іх (другая пало-

ва ХІХ – пачатак ХХ ст.) гэта пытанне асэнсоўвалася 
сучаснікамі падзей, якія ў некаторых выпадках на-
ват з’яўляліся ўдзельнікамі пераводаў каталіцкага 
насельніцтва ў праваслаўе. Для наступнага эта-
пу (1920–80-я гг. – час функцыянавання савецкай 
гістарычнай навукі) была характэрна слабая ўвага  

да вывучэння рэлігійнага жыцця ў Беларусі. Трэці 
этап, які пачаўся ў 1990-я гг., адрозніваецца ўзра-
станнем цікавасці да праблематыкі канфесійных 
канверсій, што было абумоўлена агульным ростам 
навуковай і грамадскай цікавасці да рэлігійных 
аспектаў мінулага Беларусі.

Асноўная частка

Часам фарміравання прафесійнай гістарыягра-
фіі, якая разглядала праблематыку канфесійных 
канверсій, можна лічыць канец ХІХ ст. Працы гэ-
тага перыяду насілі не толькі публіцыстычны, але 
і навуковы характар.

У той час аўтары (П. М. Бацюшкаў, Р. Я. Кіпрыя-
новіч, А. І. Мілавідаў) шмат увагі ўдзялялі дзейнасці 
віленскага генерал-губернатара М. Мураўёва. Яны 
імкнуліся раскрыць яго палітыку ў  дачыненні да 
каталіцкага насельніцтва і духавенства. Станоўча 
ацэньвалася прыняцце каталікамі праваслаўя і па-
велічэнне колькасці праваслаўных прыходаў за кошт 
ліквідаваных каталіцкіх [1, с.  372]. З  негатыўнага  
пункта гледжання падаваўся ўплыў каталіцкіх ксян-
дзоў на праваслаўнае насельніцтва, падкрэслівалася 
іх імкненне перацягнуць вернікаў з  праваслаўя, 
асвятляліся перашкоды, якія чыніліся ксяндзамі 
пры спробах заключэння змяшаных шлюбаў (паміж 
праваслаўнымі і каталікамі). Пры даследаванні гіс-
торыі праваслаўя адзначалася характэрная для 
беларускіх тэрыторый з’ява, калі прадстаўнікі пра-
васлаўнай канфесіі маглі наведваць каталіцкія хра-
мы. Відавочна, гісторыкі царквы адмоўна ўспрымалі 
такую тэндэнцыю і тлумачылі яе «польскай» і «ла-
цінскай» прапагандай [2, с. 220].

Сярод аўтараў канца ХІХ – пачатку ХХ ст. бытава-
ла меркаванне, што пераход каталікоў у праваслаўе 
адбываўся цалкам на добраахвотнай аснове. Але 
адначасова з гэтым гісторык А. Мілавідаў прызна-
ваў, што падчас акцый па такім пераводзе мела 
месца садзейнічанне духавенству з боку цывільных 
улад [3, с. 65].

У цэлым працы таго часу былі вытрыманы 
ў рэчышчы безумоўнай падтрымкі афіцыйных ме-
рапрыемстваў у дачыненні да каталіцызму на тэ-
рыторыі Беларусі.

У гэты час таксама працавалі навукоўцы, якія 
па-іншаму спрабавалі разглядаць праблему адносін 
паміж рознымі канфесіямі ў  беларускіх губернях. 
Пры даследаванні становішча праваслаўнай цар-
квы А. Уладзіміраў крытычна ацэньваў некаторыя 
захады, якія адбываліся падчас масавых мерапры-
емстваў па пераводах. У  памылковасці дзеянняў 
улад ён бачыў прычыны, па якіх вялікая колькасць 
з тых, хто прыняў праваслаўе, фактычна заставаліся 
каталікамі [4, с.  52]. Яго працу станоўча ацаніў 
праваслаўны святар і  пісьменнік І.  Фудэль. Ён, 
у сваю чаргу, спрабаваў прааналізаваць і вызначыць 
наступствы канфесійных канверсій і  прыйшоў да  

высновы, што рэлігійныя пытанні не могуць выра-
шацца палітычнымі сродкамі. І. Фудэль лічыў, што 
праблему наяўнасці «ўпартых у лацінстве» можна 
вырашыць толькі штодзённай працай святара са 
сваімі прыхаджанамі, а не ціскам і прымусам [5, с. 4].

Найбольш паслядоўна крытыкай адміністра-
цыйнага характару пераводаў займаўся праваслаўны 
святар М.  Д.  Ізвекаў. Асаблівую ўвагу ён звяртаў 
на нежаданне далучаных да праваслаўя каталікоў 
выконваць абрады прынятай канфесіі [6, с.  273]. 
У  выдадзенай у  1899  г. працы прадэманстраваны 
наступствы прымусовых пераводаў у  праваслаўе, 
калі яны не былі падмацаваны ўнутранымі ду-
хоўнымі памкненнямі вернікаў і  прыводзілі да  
адкрытага вяртання людзей у  заходні абрад гру-
памі ці паасобку. Аднак М. Д. Ізвекаў не пазбег тра-
дыцыйных для расійскай грамадскай думкі фар-
мулёвак і  характарызаваў каталікоў і  «ўпартых 
у лацінстве» як прыхільнікаў усяго польскага і во-
рагаў праваслаўя. Але ён фактычна першым у да-
рэвалюцыйнай гістарыяграфіі грунтоўна, з апорай 
на крыніцы, паказаў пераважна гвалтоўны характар  
пераводу часткі каталіцкага насельніцтва бела-
рускіх губерняў у праваслаўе.

Іншую пазіцыю ў параўнанні з расійскімі пуб-
ліцыстамі і  гісторыкамі займалі прадстаўнікі 
краё вай плыні ў  грамадскай думцы беларускіх 
гу берняў. У  1895  г. свае разважанні па пытан-
нях этнаканфесійных стасункаў і  ажыццяўленні 
рэлігійнай палітыкі ў Беларусі і Літве апублікаваў 
граф А.  Тышкевіч. Абапіраючыся на заканадаў-
чую базу, ён спрабаваў аб’ектыўна прааналізаваць 
польска-расійскія адносіны ў другой палове ХІХ ст.  
і  вызначыць змены ў  становішчы каталіцызму 
ў рэгіёне пасля паўстання 1863–1864 гг. А. Тышкевіч 
разглядаў праблему наяўнасці ў беларускіх губер-
нях так званых упартых і  адзначаў, што падчас 
візітаў каталіц кіх біскупаў у асобныя парафіі да іх 
звярталіся для споведзі і прычасця вялікая коль-
касць фармальна праваслаўных вернікаў [7, с. 104].

Аўтары другой паловы ХІХ і пачатку ХХ ст. перш 
за ўсё імкнуліся адлюстраваць добраахвотнасць 
пераходаў вернікаў з  каталіцызму ў  праваслаўе. 
Іх цікавіла не столькі непасрэднае ажыццяўленне 
канверсій, стаўленне да іх людзей, у  дачыненні 
да якіх яны ажыццяўляліся, колькі абгрунтаванне 
гістарычнай неабходнасці «вяртання» каталіцкага 
насельніцтва беларускіх губерняў у  праваслаўе. 
Аднак у  канцы ХІХ  ст. пачалі з’яўляцца больш 

аб’ектыўныя працы, якія грунтаваліся на сур’ёзнай 
заканадаўчай базе і  вялікай колькасці крыніц, 
на падставе чаго аўтары разглядалі канфесійныя 
адносіны на тэрыторыі Беларусі, аналізавалі пера-
вод часткі каталіцкага насельніцтва ў праваслаўе як 
складнік рэлігійнай палітыкі расійскіх улад. Пера-
важная большасць падобных даследчыкаў у гэты час 
засяроджваліся на функцыянаванні касцёла як гра-
мадскага інстытута, дзейнасці рымска-каталіцкага 
духавенства (перш за ўсё прадстаўнікоў вышэйшай 
іерархіі), спробах русіфікацыі і распалячвання касцё-
ла (увядзенне рускай мовы замест польскай у дадат-
ковае набажэнства) і рэакцыі на іх з боку вернікаў. 
Істотна менш увагі надавалася праблематыцы ўласна 
канфесійных канверсій на лакальным узроўні, амаль 
не было даследавана (за выключэннем працы М. Д. Із-
векава) пытанне, як адбывалася змаганне за вернікаў 
не толькі на ўзроўні заканадаўства, але і на месцах.

Пасля Кастрычніцкай рэвалюцыі традыцыі ра-
сійскай дарэвалюцыйнай навукі працягвалі гісторы-
кі царквы ў эміграцыі. З  іх канфесійныя канверсіі 
ў  Беларусі ў  другой палове ХІХ – пачатку ХХ  ст. 
найбольш падрабязна даследаваў І. Смоліч. На яго 
думку, праваслаўная царква ў другой палове ХІХ ст. 
не вяла актыўную місіянерскую дзейнасць сярод 
каталіцкага (і былога ўніяцкага) насельніцтва бела-
рускіх зямель, што прывяло да невялікай колькасці 
далучаных да праваслаўя ў другой палове 1860-х гг. 
[8, с. 306–307].

Што тычыцца часу функцыянавання савецкай 
гістарычнай навукі (1920–80-я  гг.), то тэма кан- 
фесійных канверсій фактычна не атрымала ў  ёй 
раскрыцця. Для пачынальнікаў беларускай гіста-
рыяграфіі (В.  Ластоўскі, У.  Ігнатоўскі, М.  Доўнар-
Запольскі) і даследчыкаў міжваеннага перыяду пы-
танні канфесійнай гісторыі не ўваходзілі ў  сферу 
галоўных навуковых інтарэсаў. У. Ігнатоўскі ў пра-
цэсе пераводу і праследаванні былых каталіцкіх вер-
нікаў бачыў не этнаканфесійны феномен, а складо-
вую частку дзеянняў расійскіх улад па эксплуатацыі 
беларускага сялянства [9, с. 148].

У савецкі час пытанні канфесійнай гісторыі за-
краналіся, але даследаваліся на падставе марксісцка-
ленінскай ідэалогіі і асэнсоўваліся ў рэчышчы ба-
рацьбы працоўных мас супраць рэлігійнага прыгнёту, 
які ажыццяўляўся як каталіцкай, так і праваслаўнай  
царквой [10]. У  гэтым кантэксце пытанню гвал-
тоўнага пераводу ў  праваслаўе ў  другой палове 
ХІХ  ст. не надавалася значнай увагі. Толькі да-
следчыца дзяржаўнай палітыкі на беларускіх зем-
лях С. Самбук адзначыла прыклады супраціўлення 
прымусоваму пераводу і  справядліва падкрэсліла 
актыўную пазіцыю сялян у справе абароны ўласнай 
канфесійнай прыналежнасці [11, с. 144].

Новы этап вывучэння канфесійных канверсій 
пачаўся з  1990-х гг. Тады ж пачалі выходзіць аба-
гульняючыя працы, прысвечаныя гісторыі канфесій 

на беларускіх землях падчас іх знаходжання ў скла- 
дзе Расійскай імперыі. У 1998 г. пабачыла свет калек-
тыўнае даследаванне (пад рэдакцыяй У. Навіцкага), 
якое з’яўлялася першай спробай асвятліць праблемы 
гісторыі канфесій з пункта гледжання сучасных на-
вуковых падыходаў [12].

Далейшае развіццё канфесійная праблематыка 
атрымала ў манаграфіі В. Яноўскай (Грыгор’евай). 
З выкарыстаннем шматлікіх архіўных матэрыялаў 
даследчыца прааналізавала працэс замацавання 
праваслаўнай царквы ў  якасці пануючай пасля 
падаўлення паўстання 1863–1864 гг. [13].

З найноўшых абагульняючых прац варта згадаць 
створаную калектывам аўтараў манаграфію «Кан-
фесійны фактар у  сацыяльным развіцці Беларусі 
(канец XVIII – пачатак ХХ  ст.)», дзе разглядаецца 
працэс уключэння праваслаўнай і каталіцкай цэр-
кваў беларускіх губерняў у прававую прастору Ра-
сійскай імперыі [14].

Да прац, якія непасрэдна прысвечаны праблема-
тыцы пераводу ў праваслаўе, належыць манаграфія 
доктара гістарычных навук А. Бендзіна [15]. У кнізе 
аналізуюцца канфлікты і  супярэчнасці, якія ўз-
нікалі на рэлігійнай аснове ў Беларусі ў другой па-
лове  ХІХ – пачатку ХХ  ст. На падставе шматлікіх 
крыніц прасочваецца працэс пераводу ў праваслаўе. 
У сваёй працы А. Бендзін фактычна салідарызаваўся 
з расійскай дзяржаўнай палітыкай у характарысты-
цы каталіцкага насельніцтва, якое не жадала пера-
ходзіць у праваслаўе. Гэты дастаткова шырокі народ-
ны рух даследчык акрэсліў як «нелегальное движение 
упорствующих в латинстве» і звёў яго вытокі амаль 
выключна да выніку агітацыі з боку каталіцкага ду-
хавенства і буйных землеўласнікаў [15, с. 22].

Па-іншаму да вывучэння пераводу з каталіцтва 
ў  праваслаўе падышоў А.  Грахоцкі. Ён ахаракта-
рызаваў пытанне прававога рэгулявання міжканфе-
сійных пераходаў і акрэсліў заканадаўчыя нормы, 
у адпаведнасці з якімі маглі ажыццяўляцца перахо-
ды [16, с. 5]. Навуковец паспрабаваў рэканструяваць 
працэс пераводу каталіцкіх вернікаў у праваслаўе 
пасля падаўлення паўстання 1863–1864 гг. [17, с. 22].

Разнастайныя аспекты, звязаныя з суіснаваннем 
праваслаўнай і  каталіцкай канфесій на тэрыторыі 
беларускіх губерняў у другой палове ХІХ – пачат-
ку ХХ ст., у сваіх даследаваннях закранаў В. Табуноў, 
які ў  2008  г. абараніў кандыдацкую дысертацыю 
па гэтай праблематыцы [18]. Ім акрэслена розніца 
ў прававым становішчы паміж праваслаўнай і ката-
ліцкай цэрквамі, якая заключалася ў  пануючым 
статусе першай з  іх і  існаванні абмежаванняў для 
дзейнасці другой [19, с. 12]. Таксама ён прааналізаваў 
узаемаадносіны паміж праваслаўнымі і каталікамі 
і  выказаў меркаванне пра нецярпімасць паміж 
прадстаўнікамі розных канфесій.

У артыкуле А. Пятчыца падрабязна разбіраецца 
працэдура пераходу ў праваслаўе і наступствы, якія 

яна выклікала. Даследчык адзначыў, што сярод  
прычын прыняцця праваслаўя, асабліва людзьмі 
шляхецкага паходжання, прысутнічалі і  меркан-
тыльныя, напрыклад спадзяванні пазбегнуць падаз-
рэнняў ва ўдзеле ў паўстанні 1863–1864 гг. [20, с. 53].

Іншы аспект канфесійных канверсій прааналіза-
ваў В. Урублеўскі. Ён разгледзеў праблему парушэн-
няў пахавальнай абраднасці, якія з пункта гледжан-
ня праваслаўнай царквы дапускалі былыя каталікі.  
Яны адкрыта выказвалі нязгоду выконваць паха-
вальныя абрады паводле праваслаўнай традыцыі 
[21, с.  290]. В. Лінкевіч звярнуў увагу на праблему 
існавання міжканфесійных пераходаў і  змяшаных 
шлюбаў у  кантэксце барацьбы каталіцкага і  пра-
васлаўнага духавенства за прыхаджан [22, с. 263].

Апрача спецыяльных даследаванняў, міжканфе-
сійныя пераходы вывучаюцца навукоўцамі ў  кан-
тэксце больш шырокіх тэм, перш за ўсё звязаных 
з гісторыяй асобных рэлігійных супольнасцей, між-
канфесійных адносін, а таксама этнаканфесійных 
працэсаў.

Манаграфія А.  Ганчара прысвечана праблеме 
дзейнасці касцёла ў другой палове ХІХ ст. [23]. У ёй 
сярод іншага даецца падрабязная характарыстыка 
захадам, якія рабілі касцёльная іерархія і шараговыя 
святары для супрацьстаяння абмежаванням, на-
кладзеным дзяржавай на іх канфесію.

Да пытання міжканфесійных пераводаў у 1860-я гг. 
звярнуўся А. Смалянчук. Аўтар акрэсліў дзейнасць 
спецыяльнай рэвізійнай камісіі і  яе дасягненні 
ў справе пераводу насельніцтва з каталіцызму ў пра-
васлаўе, а  таксама пераважна адмоўную рэакцыю 
насельніцтва на іх [24, с. 63].

П. Церашковіч паставіў пытанне пераводу ў пра-
васлаўе ў кантэкст скарачэння колькаснай вагі ка-
таліцкага насельніцтва і даў ацэнку падобным за-
хадам як мэтанакіраванай імперскай палітыцы. Ён 
прыйшоў да высновы, што вынікам прымусовай 
канверсіі насельніцтва стала стварэнне сітуацыі 
нестабільнасці і зменлівай этнаканфесійнай ідэн-
тычнасці на беларускіх землях [25, с. 216].

У рэчышчы ўзрастання цікавасці да рэгіянальнай 
гісторыі звяртаецца ўвага на выпадкі масавых 
пераводаў у праваслаўе, якія назіраліся ў асобных 
рэгіёнах – паветах і нават прыходах. Міжканфесій-
ныя пераходы на Гродзеншчыне закраналі Т. Казло-
ва [26, с. 79] і В. Працэнка [27, с. 230], канфесійную 
сітуацыю ў Пінскім павеце даследавала К. Марозька 
[28, с. 239], практыкі пераводу на Мазыршчыне раз-
глядала З. Кур’ян [29, с. 33]. 

У замежнай гістарыяграфіі найбольшая ціка-
васць да праблемы пераводу ў праваслаўе ў бела-
рускіх губернях у другой палове ХІХ – пачатку ХХ ст. 
назіраецца ў расійскай, польскай і літоўскай гіста-
рыяграфічных традыцыях.

Як і  ў  беларускай гістарыяграфіі, інтарэс да 
канфесійнай гісторыі ў расійскай навуцы стаў імклі-
ва ўзрастаць пачынаючы з  1990-х  гг. Вядомы да- 

следчык польска-расійскіх узаемаадносін Л. Гары-
зонтаў у  працы «Парадоксы імперскай палітыкі: 
палякі ў  Расіі і  рускія ў  Польшчы» (1999) сярод 
іншага ахарактарызаваў праблематыку змяшаных 
шлюбаў паміж вернікамі праваслаўнай і каталіцкай 
канфесій [30]. У даследаванні прааналізаваны пра-
вавая рэгламентацыя і фактычнае заключэнне такіх 
шлюбаў, але ў  асноўным на падставе прыкладаў 
з  жыцця вышэйшых саслоўяў. Уплыў змяшаных 
шлюбаў на рэлігійную ідэнтычнасць прадстаўнікоў 
мяшчанства і сялянства ў кнізе не закранаецца.

Разнастайны матэрыял па пытанні канверсій 
з каталіцызму ў праваслаўе змяшчае манаграфія ра- 
сійскага гісторыка М. Д. Далбілава «Рускі край, чу- 
жая вера: этнаканфесійная палітыка імперыі ў Літве 
і  Беларусі пры Аляксандры ІІ» (2010) [31]. Ажыц-
цяўленне пераводу ў праваслаўе разгледжана і пра- 
аналізавана аўтарам у  шырокім кантэксце транс-
фармацыі падыходаў расійскіх улад у  адносінах 
з «замежнымі» веравызнаннямі. Гісторык падкрэ-
слівае наяўнасць унутраных супярэчнасцей у кан-
фесійнай палітыцы ў  краі, яе непаслядоўнасць, 
якая абумоўлівалася барацьбой розных палітычных 
груповак унутры расійскіх дзяржаўных эліт. Не-
сумненна, гэта найбольш поўнае ў  расійскай гіс-
тарыяграфіі даследаванне, прысвечанае праблема-
тыцы дзяржаўных мерапрыемстваў, накіраваных на 
ўзмацненне ролі праваслаўя ў беларускіх гу бернях. 
Тым не менш, як і  яго папярэднікі, М.  Д.  Дал-
білаў у першую чаргу засяроджваецца на захадах, 
якія ра біліся цэнтральнымі і мясцовымі ўладамі, 
у меншай ступені ў яго даследаванні прасочваец ца, 
як адбывалася рэалізацыя прынятых на агульна-
дзяржаўным і лакальным узроўнях рашэнняў, як  
на іх рэагавала насельніцтва. У  сваю чаргу, пра - 
вавыя аспекты пра следавання за «выхад з права-
слаўя» ў  розных частках Расійскай імперыі пра-
сачыў В. Андрашчук [32].

Польскія даследчыкі ў сваіх працах таксама звяр-
таліся да асвятлення розных аспектаў расійскай 
рэлігійнай палітыкі ў  беларускіх губернях. Сярод 
найбольш ранніх даследаванняў неабходна вылу-
чыць працы А. Важынскага (1872) [33] і З. Нагрод-
скага (1935) [34], аднак у  іх увага засяроджвалася 
на пытаннях закрыцця касцёлаў, праследавання 
ксяндзоў, палітыкі распалячвання касцёла. У сучас-
най польскай гістарыяграфіі перавод у праваслаўе 
асэнсоўваецца перш за ўсё ў больш шырокім кан-
тэксце рэлігійнай і  этнаканфесійнай гісторыі бе-
ларускіх зямель [35].

Сярод прадстаўнікоў іншых замежных гістарыя-
графічных традыцый у  першую чаргу варта ад-
значыць літоўскага гісторыка Д.  Сталюнаса [36] 
і амерыканскіх даследчыкаў Т. Уікса  [37] і П. Вер-
та [38], якія вывучаюць праблему далучэння ката-
ліцкага насельніцтва да праваслаўя ў 1860-х гг. Іх 
даследаванні грунтуюцца пераважна на крыніцах 
з Віленскай, Гродзенскай і Ковенскай губерняў.

Заключэнне

У дарэвалюцыйнай гістарыяграфіі асноўную 
цікавасць да пытанняў канфесійных канверсій 
выказвалі расійскія гісторыкі царквы. Як правіла, 
у сваіх даследаваннях яны імкнуліся паказаць до-
браахвотнасць працэсу пераходу з  каталіцызму 
ў  праваслаўе. Зрэшты былі і  выключэнні, да якіх 
найперш належыць праца М. Д. Ізвекава.

У савецкай гістарыяграфіі праблема пераводу 
ў праваслаўе і рэакцыі на яго з боку насельніцтва 
амаль не закраналася, затое ў  цяперашні час ці-
кавасць да яе істотна павялічылася. Даследчыкі за-
сяроджваюцца на заканадаўчых асновах і фактыч-
най рэалізацыі працэдуры пераводу ў  праваслаўе 
ў другой палове ХІХ ст., спыняюцца на канкрэтных 
рэгіёнах, дзе пытанне міжканфесійных узаемаадно-
сін стаяла асабліва востра. Нягледзячы на наяўнасць 
грунтоўных прац высокага навуковага ўзроўню не-
абходна адзначыць, што ў шэрагу выпадкаў у сучас-
най гістарыяграфіі паўтараюцца ідэі, прапанаваныя 
ў дарэвалюцыйнай навуцы, – адмаўленне наяўнасці 
ў беларускага сялянства развітой канфесійнай ідэн-
тычнасці, апраўданне правядзення прымусовых 

канверсій, імкненне абвінаваціць каталіцкіх свята- 
роў і памешчыкаў у правакаванні сялян да адмаў-
лення ад праваслаўя.

Сучасныя замежныя даследчыкі пераважна вы-
вучаюць перавод з каталіцызму ў праваслаўе ў кан-
тэксце зменлівай дзяржаўнай палітыкі Расійскай 
імперыі. Яны разглядаюць прымусовыя канверсіі 
як частку маштабных, навязаных звонку, рэлігійных 
ператварэнняў, якія адбываліся на беларускіх зем-
лях пасля падаўлення паўстання 1863–1864  гг. 
У меншай ступені ў іх працах увага звяртаецца на 
рэалізацыю дзяржаўнай палітыкі на месцах і рэак-
цыю насельніцтва на яе.

Падсумоўваючы, неабходна адзначыць, што ў гіс-
тарыяграфіі недастаткова закраналася праблематы-
ка канфесійных канверсій і пераводу каталіцкага на-
сельніцтва ў праваслаўе на лакальным узроўні, амаль 
не даследаваны формы змагання праваслаўнага і ка-
таліцкага духавенства за вернікаў у асобных паветах 
і нават прыходах, выпадкі сутыкнення дзяржаўнай 
працэдуры пераводу ў праваслаўе з уяўленнямі вер-
нікаў пра сваю рэлігійную ідэнтычнасць.

